KEMUSYKILAN BERKENAAN ISU-ISU DALAM BULAN RAMADAN

Apa pandangan Jabatan Mufti Negeri Perak berkenaan bilangan solat sunat
Tarawikh yang selayaknya dilaksanakan oleh masyarakat Islan negeri Perak?

Jawapan: Setelah meneliti beberapa pandangan ulama mengenai perkara ini,
maka Jabatan Mufti Negeri Perak menyarankan agar digunapakai pandangan
muktamad dalam mazhab Syafie iaitu bilangan rakaat solat Tarawikh ialah 20
rakaat. Hal ini berdasarkan athar berikut:

Bermaksud: “Bahawasanya mereka (para sahabat) telah mendirikan (solat
Tarawikh) semasa zaman al-Khalifah ‘Umar bin al-Khattab r.a. dalam bulan
Ramadan sebanyak 20 rakaat.”

(Riwayat al-Baihaqi)
Berkata al-Imam al-Syafie:

Bermaksud: “Saya lihat penduduk di Madinah menunaikannya (solat Tarawikh)
sebanyak 39 rakaat dan saya suka sekiranya ia ditunaikan sebanyak 20 rakaat.”

Terdapat golongan yang menyanggahi perbuatan berselawat di antara dua rakaat
solat Tarawikh yang lazimnya dilaksanakan di masjid dan surau dalam negeri ini.
Apakah pandangan Jabatan Mufti Negeri Perak berhubung perkara ini?

Jawapan: Jabatan Mufti Negeri Perak setelah menimbang hal yang sedemikian
maka berpandangan seperti berikut:

1. Harus hukumnya perbuatan berselawat di antara dua rakaat solat Tarawikh
namun diingatkan agar tidak menganggap amalan tersebut sebagai sunnah.
Al-lmam Ibnu Hajar al-Haithamiyy telah menjelaskannya di dalam kitab al-
Fatawa al-Kubra al-Fighiyyah, jilid pertama pada halaman 266:

Bermaksud: “Selawat dalam kedudukan ini (solat Tarawikh) dengan
dikhususkannya (menganggapnya sebagai sunnah) maka kami tidak melihat ia

1



sedemikian dalam sunnah juga menerusi kalam para sahabat. Oleh itu, sekiranya
ungkapan selawat ini digasadkan (sebagai sunnah) maka ia adalah bid‘ah berbeza
dengan pihak yang mengamalkannya dengan tidak menggasadkan yang
sedemikian itu. Seumpama seseorang itu menganggap bahawa berselawat
adalah merupakan amalan sunnah pada setiap masa secara umum....”

Apakah hari yang diharamkan ke atas umat Islam dari berpuasa dan benarkah
hari yang ke 15 dan ke atas dalam bulan Syaaban turut diharamkan dari
berpuasa?

Jawapan: Dalam setahun,umat Islam hanya diharamkan dari berpuasa pada hari-
hari tertentu seperti pada Hari Raya Aidil Fitri dan Hari Raya Aidul Adha. Begitu
juga ditegah berpuasa pada hari-hari Tasyrik iaitu pada 11, 12 dan 13 Zulhijjah.
Terdapat juga hari yang dilarang semata-mata untuk berpuasa iaitu pada hari
Jumaat. Hal ini ditegaskan menerusi hadis yang berikut:

Bermaksud: “Janganlah seseorang itu berpuasa pada hari Jumaat melainkan ia
berpuasa sehari sebelumnya atau selepasnya.”

(Riwayat al-Bukhari dan Muslim)

Manakala berpuasa selepas dari 15 Syaaban adalah tidak dibenarkan terutama
bagi golongan yang tidak pernah berpuasa sunat sebelum tarikh tersebut. Namun,
bagi golongan yang melazimkan dirinya berpuasa pada hari Isnin dan Khamis
maka ia boleh meneruskan hasratnya untuk berpuasa setelah 15 Syaaban. Begitu
juga diharuskan bagi individu yang telah bernazar untuk berpuasa pada tarikh itu
atau yang hendak menyelesaikan puasa qada’ Ramadan yang lalu.

Manakala 30 Syaaban merupakan hari Syak yang turut diharamkan berpuasa. Hal
ini dibimbangi sama ada pada tarikh tersebut ia masih dianggap dalam bulan
Syaaban atau telah masuk bulan Ramadan.

Adakah boleh bagi orang yang berpuasa memakai alat perangsang untuk
memudahkan pembuangan air besar disebabkan alasan sakit?

Jawapan: Harus hukumnya bagi orang yang berpuasa untuk memakai alat
perangsang pembuangan air besar disebabkan faktor keuzuran dan darurat. Jika
dilakukan tanpa faktor yang berkenaan maka puasanya terbatal. Demikian juga,
sekiranya seseorang itu memasukkan jari tangannya ke dalam kemaluannya
dengan sengaja bukan atas faktor keuzuran dan darurat maka batallah puasanya.



Bolehkah seseorang wanita mengambil pil bagi menahan haid agar dapat
berpuasa sepanjang bulan Ramadan?

Jawapan: Harus hukumnya mengambil pil bagi menahan haid bagi
membolehkannya berpuasa dalam bulan Ramadan dengan syarat hendaklah
mendapatkan nasihat daripada doktor Muslim yang dipercayai di samping
memastikan bahawa pil berkenaan tidak memberi kesan mudarat terhadap
kesihatan.

Adakah boleh solat Witir tiga rakaat ditunaikan dengan satu salam?

Jawapan: Harus hukumnya menunaikan solat Witir tiga rakaat dengan satu
salam. Walau bagaimanapun, memisahkannya dengan dua salam (dua rakaat dan
satu rakaat) adalah afdal menurut pandangan al-lmam al-Nawawi. Beliau
menyatakan demikian di dalam kitab Sahih Muslim bi Syarh al-Nawawiyy, jilid
enam pada muka surat 28 hingga 29:

Bermaksud: “Bahawa hukumnya adalah harus dengan menghimpunkan jumlah
rakaat (solat Witir) dengan satu salam. Jika tidak maka afdal (lebih utama)
didirikan sebanyak dua rakaat masing-masing dengan satu salam. la adalah
pandangan yang masyhur berdasarkan perbuatan Rasulullah SAW yang telah
mengarahkan agar solat malam dikerjakan dengan dua rakaat.”

Adakah bersahur merupakan syarat sah puasa?

Jawapan: Bersahur hukumnya adalah sunat. la berasaskan galakan Rasulullah
SAW agar bersahur sepertimana hadis yang berikut:

Bermaksud: “Bersahurlah kamu semua, sesungguhnya pada amalan sahur itu
terdapat keberkatan."

(Riwayat al-Bukhari dan Muslim)
Al-imam al-Nawawi telah memberikan penjelasan berhubung hadis di atas di

dalam kitab al-Manhaj fi Syarh Sahih Muslim bin al-Hajjaj, jilid tujuh pada muka
surat 291:

Bermaksud: "Pada hadis ini menunjukkan galakan untuk bersahur. Ulama' telah
bersepakat bahawa bersahur itu sunat dan digalakkan dan ia bukanlah wajib.
Namun pada zahirnya, terdapat berkat dalam sahur itu kerana ia menguatkan dan
memberi semangat untuk berpuasa, menjadikannya sebab dan galakan untuk
menambahkan puasa disebabkan keringanan beban bagi orang yang telah
bersahur. la merupakan pandangan yang tepat serta muktamad pada maknanya.
Dan dikatakan: ditambah pula dengan perbuatan bangun, berzikir, berdoa pada
waktu yang mulia, iaitu waktu diturunkan rahmat, dimagbulkan doa dan istighfar.”

Oleh itu, bersahur bukanlah syarat sah puasa. Walau bagaimanapun, puasa
seseorang itu adalah sah walaupun ia tidak bersahur.

Kedapatan dalam bulan Ramadan ini, pelbagai isu semasa yang timbul sehingga
mengundang pelbagai komentar di kalangan netizen. Malangnya, terdapat
segelintir di kalangan netizen yang bukan sahaja memberikan komentar yang
negatif malah sehingga mengaibkan diri seseorang. Apakah pandangan Islam
berhubung keadaan ini?

Jawapan: Islam merupakan agama yang menjaga hak individu dan masyarakat.
Selagimana hak-hak itu tidak melampaui batas-batas yang telah ditetapkan oleh
syarak maka ia wajib dipelihara. Salah satu darinya ialah hak untuk bersuara.
Dalam Islam, seseorang dibenarkan untuk bersuara dalam beberapa aspek
tertentu, antaranya:

1. Menyeru ke arah perkara kebaikan dan mencegah keburukan. Firman Allah
SWT dalam surah Ali ‘Imran ayat 104:

Bermaksud: ‘Dan hendaklah ada di antara kamu satu puak yang menyeru
(berdakwah) kepada kebajikan (mengembangkan Islam), dan menyuruh
berbuat segala perkara yang baik, serta melarang daripada segala yang salah



(buruk dan keji). Dan mereka yang bersifat demikian ialah orang-orang yang
berjaya.”

Sabda Rasulullah SAW:

Bermaksud: “Barangsiapa di kalangan kamu melihat kemungkaran hendaklah
mengubah dengan tangannya, jika tidak mampu, maka dengan lidahnya dan

jika tidak mampu, maka dengan hatinya dan demikian itu adalah selemah-
lemah iman.”

(Riwayat Muslim)

2. Menyatakan kebenaran dan menolak kebatilan. Firman Allah SWT dalam
surah al-Isra’ ayat 81:

Bermaksud: “Dan katakanlah: "Telah datang kebenaran (Islam), dan hilang
lenyaplah perkara yang salah (kufur dan syirik); sesungguhnya yang salah itu
sememangnya satu perkara yang tetap lenyap".”

Sabda Rasulullah SAW:

Bermaksud: “Berkatalah benar walaupun ia pahit.”

(Riwayat al-Imam Ahmad)

Walau bagaimanapun, hak bersuara ini hendaklah dilaksanakan menurut adab-
adabnya iaitu:

1. Tidak bersuara dalam perkara-perkara yang tidak memberi sebarang faedah
sama ada kepada individu, masyarakat dan agama. Firman Allah SWT dalam
surah al-Mukminun, ayat 3:

Bermaksud: “‘Dan mereka yang menjauhkan diri dari perbuatan dan perkataan
yang sia-sia.”

Sabda Rasulullah SAW:

Bermaksud: “Antara yang menunjukkan keelokan Islam adalah dengan
meninggalkan perkara-perkara yang tidak mendatangkan faedah untuk
dirinya.”

(Riwayat al-Tirmizi)

2. Tidak membincangkan perkara-perkara yang diharamkan atau yang
bercanggah dengan syariat Islam. Firman Allah SWT dalam surah al-Nisa’ ayat
114:

Bermaksud: “Tidak ada kebaikan pada kebanyakan bisik-bisikan mereka,
kecuali (bisik-bisikan) orang yang menyuruh bersedekah, atau berbuat
kebaikan, atau mendamaikan di antara manusia. Dan sesiapa yang berbuat
demikian dengan maksud mencari keredaan Allah, tentulah Kami akan
memberi kepadanya pahala yang amat besar.”

3. Hendaklah menjauhkan diri dari mengeluarkan kata-kata kesat yang berbau
penghinaan, cemuhan dan yang seumpamanya yang dikhuatiri boleh
menimbulkan permusuhan sesama manusia di samping kerosakan lain yang
akan timbul. Hal ini bersandarkan kepada sabda Rasulullah SAW:

Maksud: “Seorang Mukmin yang sempurna imannya bukanlah seorang

pengutuk, pelaknat, pelaku perkara-perkara keji dan bukan juga seorang yang
bercakap kotor.”

(Riwayat al-Tirmizi)
Walaupun hak bersuara dibenarkan, namun amat perlu menitik beratkan akhlak
dalam tingkah laku dan percakapan kerana ia boleh membawa kepada terbatalnya



pahala puasa dan perbuatan yang sia-sia. Hal ini ditegaskan menerusi sabda
Rasulullah SAW:

Bermaksud: “Barangsiapa yang tidak meninggalkan perkataan keji (dusta) serta

mengamalkannya, maka Allah tidak berhajat orang itu meninggalkan makan dan
minumnya”

(Riwayat al-Bukhari)



